                                           Ritskýring á Prestastefnu:  

                                           Hrun og hjálpræði 
                                                          Spádómabók Esekíels, 34. kafli
Spámaðurinn Esekíel Busison flutti hernumdu fólki frá Júda í Palestínu boðskap sinn í nafni Drottins Guðs á sjöttu öld fyrir Krist við Kebar áveituskurðinn í Mesópótamíu, þar sem nú er suður Írak. Hann ávítar leiðtoga og hirða fyrir sviksemi og brigðir gagnvart þjóð sinni og Jakve, Drottni Guði. Þær leiddu af sér hörmungar og herleiðingu en spámaðurinn boðar um fram allt endurnýjun á grunni iðrunar og leiðsögn Guðs sjálfs sem hirðis veginn fram.  

Ekki er hægt að bera efnahagskreppuna, sem íslensk þjóð hefur hrapað í saman við slíkar skelfingar þótt snertifletir finnist. Skýrsla rannsóknarnefndar Alþingis um efnahagshrunið er tvímælalaus. Hún bendir á brot og bresti í bankakerfi, efnahagsstjórn og eftirliti, -blekkingarnar og svikin, sem viðgengust í meðferð fjármuna, sem spilað var með af siðblindri græðgi í áhættusömu fjárhættuspili. Skýrslan knýr á um uppgjör við þá sem réðu ferð í stjórnmálum og viðskiptum og gerir kröfu um endurmat á leiðarmerkjum og gildum í samfélaginu eftir siðrof og kallar á iðrun og yfirbót í trúarlegum skilningi. Kirkja Krists, hirðar hennar, biskupar og prestar, verða líka að skoða sinn gang og veita svör við því hvaða áherslur í boðun og starfi kirkjunnar stuðli að endurreisn samfélagsins á traustum grunni.
Jarðeldar á  Suðurlandi, sem raska flugi, sýna hve þróuð tæknimenning er brothætt og viðkvæm. Þeir minna á fyrri eldgos, ösku og hraun, sem féll og brann frá landnámstíð og ollu oft skelfilegum búsifjum, hungri og mannfelli. Hvernig stæðumst við Skaftárelda? Hekla merkir hin skelfilega á gallísku og Katla hin eyðandi. Mikilvægt er að þekkja vel til liðinnar sögu og horfa í spor fyrri kynslóða. Jarðeldar orsakast ekki  af mannavöldum en það gera efnahagskreppur.  

Esekíel áleit, að herleiðingar Gyðinga til Babyloníu stöfuðu af því, að leiðtogar þeirra og hirðar hefðu svikið Jakve, rofið sáttmálann við hann með sviksamlegri breytni. Með því tekur hann undir boðskap fyrri tíðar spámanna, Amosar og Hósea, sem sögðu fyrir um fall Ísraels, norðurríkisins í Samaríu, og einnig eldri samtíðarmanns síns, Jeremía spámanns, sem varaði við falli suðurríkisins í Júda.  Esekíel þekkti vel til musterisþjónustunnar í Jerúsalem, því að sjálfur var hann prestur. Hann var í hópi leiðtoga Júda, Jóakins konungs, embættismanna hans, trésmiða og málmsmiða, sem Nebúkadnesar, Babylóníukonungur flutti í herleiðingunni 598 f. Kr til Babylóníu, en gerði jafnframt Mattanja föðurbróður Jóakins, sem fékk nafnið Sedekía, að konungi í Júda. Fimm árum síðar hefur Sedekía uppreisn með stuðningi Egypta. 
Esekíel sér þá guðdómlegar sýnir, stórfenglegri en aðrir spámenn þótt líkist sýnum Jesaja. Í hvassvirðri, skýi og eldglæringum sér hann ímynd dýrðar Drottins (Kavóð) í hásæti sem fjórar verur bera með ásjónum manns, ljóns, nauts og arnar.  
Esekíel heyrir rödd, sem ávarpar hann sem mannsson og segir honum að flytja Ísraelsmönnum boð um yfirvofandi ógnir. Andi kemur í hann og honum er jafnframt færð bókrolla að eta sem bragðast sem hunang. Esekíel reynir þá og síðar að hann er uppnuminn og færður á milli staða. Hann er  gerður að verði Ísraels á meðal útlaganna, er gætir að trúarlífi þeirra, en fær ekki góðar viðtökur og er stjarfur af skelfingu.  ,,Ísraelsmenn vilja ekki hlusta á þig af því að þeir vilja ekki hlusta á mig”(3.8), segir Drottinn.” Esekíel missir málið, þótt tunga hans ljúkist upp, þegar Drottinn talar til hans. Hann tjáir sig þá í táknum og sérstæðum gjörningum.  Andinn hefur spámanninn til Jerúsalem og hann sér vanhelgun musterisins, myndir af skriðkvikindum, skepnum og skurðgoðum sem eru ristar á múrvegginn. Spámaðurinn ákærir leiðtoga fólksins, sem leggja á ráðin um rangindi og brugga ill ráð...og  einnig falsspámenn Ísraels, sem hafa boðað heill þar sem engin heill er. ,,Ég mun rétta út hönd mína” segir Drottinn, gegn þeim spámönnum sem sjá tálsýnir og boða lygi.  Esekíel sér dýrð Drottins yfirgefa og fjarlægjast musterið.  Hann fær þau boð, að sérhver sé ábyrgur gerða sinna. ,,Hvorki skal sonur taka á sig sekt föður síns né faðir taka á sig sekt sonar síns.”(18:20) ,,Þegar guðlaus maður snýr frá því ranglæti sem hann hefur framið og iðkar rétt og réttlæti mun hann halda lífi.”(18:27)  Esekíel viðhefur ekki sorgarsiði þótt missi eiginkonu sína, yndi augna hans, enda er Babylóníuher að setjast um Jerúsalem í annað sinni og nú með þeim skelfilegu afleiðingum sem spámaðurinn hafði vísað til. Tveimur árum síðar berast honum boð um að borgin sé fallin og fær þá loksins málið aftur. 
34. kafli spámannaritsins hefur þessa viðburði að baksviði sínu. Esekíel bendir á ann bendir á orsakir fyrir eyðingu Jerúsalem og brottflutningi fólksleifanna þaðan en flytur jafnframt fagnaðarerindið um leiðsögn og nýjan sáttmála Drottins Guðs. 
Skýrslan mikla um efnahagshrunið afhjúpar ástæður þess en boðar vonandi líka betri tíð. Hægt er að sjá líkindi hennar við lýsingar spámannsins með því að yfirfæra og túlka orðfæri hans og samlíkingar inn í okkar samfélagsaðstæður. ,,Vei hirðum Ísraels, sem aðeins hirða um sjálfa sig. Þið drekkið mjólkina og klæðist ullinni... Þið hafið ekki hjálpað hinum veikburða, ekki læknað hið sjúka,  ekki bundið um hið særða...                         Sauðunum úr hjörð minni hefur verið rænt og fé mitt orðið villidýrum að bráð úti á bersvæði.”(34: 2-3 og 8)  ,, Ég ætla að halda gegn hirðunum og krefjast sauða minna úr hendi þeirra.” (34.10)
Ljóst er að einkavæðing íslenskra banka var vildargjörningur og aðaleigendur þeirra nýttu þá í áhættusömum viðskiptum. Molar, sem hrutu af borðum þeirra til styrktar lista- og menningarlífi, villtu um fyrir fólki og slævðu líka gagnrýni skapandi listamanna sem  gegna oft spámannlegu hlutverki við að greina hættumerki. Útrásin sýndist víkka út landamæri Íslands, sem jók þjóðarstolt en líka andvararleysi og stærilæti. Bankaviðskipti virtust auðsærri gróðavegur en framleiðsluatvinnuvegir og ungt fólk flykktist í viðskiptafræðinám. Þrýst var á íslenska þjóðtungu að víkja fyrir ensku til að greiða fyrir erlendum viðskiptum og flest var falt fyrir fé. 
Gættum við sem hirðar í kirkju Krists að hættumerkjum og greindum siðrofið? Glæpasögurnar vinsælu endurspegluðu það rof og voru ekki aðeins skáldskapur heldur lýstu bláköldum samfélagsveruleika. Sjálfshyggja og græðgi ólu af sér ójöfnuð, samúðarleysi og kaldlyndi og það ranglæti sem slævir virðingu fyrir lögum og rétti og hvetur til glæpa. Gættum við sem skyldi að þeim, sem urðu útundan í gróðærinu? Samþykktum við þjóðfélagskerfi frjálshyggjunnar, sem hirti lítt um félagslega þjónustu og öryggi? Greindum við muninn á sýndar -og raunveruleika?  Ímyndir banka og fjárfestingafélaga voru glæstar að sjá og vöktu aðdáun. Nöfnin Glitnir og Burðarás, Straumur og Stoðir voru traustvekjandi og Icesave líka en huldu jafnframt veikleika og bresti sem stjórnendur þeirra brugðust ekki við með ábyrgum aðgerðum heldur hresstu enn upp á ímyndina.  Setti sýndarveruleiki ekki mark sitt líka á kirkjustarf? Kom ekki fyrir að þar væri alið á samkeppnisanda í stíl við viðskiptalífið, oflæti hampað og glansmyndum?
Ó, mannsbarn á myrkri heiði, sem villist í dimmunni, vitjaðu mín, vermdu þig snöggvast við eldinn, fylgdu svo læknum leiðina heim.” (Mér dvaldist of lengi) Þessar hugljúfu ljóðlínur Snorra Hjartarsonar benda á leiðina frá dimmu og hrævarljósum með því að leita upprunans. Eftir hrun er leitað róta og kjölfestu í þjóðararfi og sögu.  Gerpla, Halldórs Laxness sem gagnrýnir villusýnir og víkingaferðir er sett á svið Þjóðleikhússins og Íslandsklukka hans líka. Hún hefst með því að Jón Hreggviðsson er þvingaður til að höggva niður klukku Íslands á Þingvöllum, sem sýnir niðurlægingu þjóðarinnar. Hún virðist þá alveg tapa hljómi og sjálfsmynd hennar brotna, en Arnas Arnæus er samtímis að leita að og safna handritum og sögum, sem geyma tungu hennar og sál. Hann fórnar fyrir ást og völdum en bjargar frelsisveig og sjálfsmynd þjóðarinnar. 
Beinskeytt spámannsboðun Esekíels í orðum og myndrænum táknum fékk ekki hljómgrunn fyrr en Jerúsalem var í rúst, musterið niðurbrotið og þjóðin leifar einar með brotna sjálfsmynd í útlegð í Babylóníu. Sáttmáli Jakves við Davíðsætt virtist merkingarlaus, trúin á hann líka og arfur kynslóðanna verðlaus. Hvar var Guð í slíkum raunum, máttur hans, gæska og réttlæti? Þau sem reynt hafa hörmungar stríðs og helfarar þekkja lömun slíks hruns og niðurbrots.  Spádómar Esekíels útskýra þessa skelfilegu atburðarrás og blása lífi í titrandi hjörtu og glæða trúarloga. Orð hans, sem varðar Ísraels, efla sjálfsvitund og virðingu þjóðarinnar á ný. Sýn hans á ,,dýrð Drottins” sem fer á milli staða og er ekki bundin við musterið vitnar um, að hinn handanlægi Guð er þeim hvarvetna nærri, sem fylgja í trú sáttmálslögum og leiðsögn hans, og hún svarar spurninni áleitnu úr 137. sálmi. ,,Við Babylónsfljót sátum vér og grétum er vér minntumst Zíonar..Hvernig gætum vér sungið Drottins ljóð í framandi landi?” Spámaðurinn stuðlar að því að prestar og lærdómsmenn Gyðinganna herleiddu þjappa þeim saman um trúararfleifð sína og skrá hana á hebresku ritmáli, er mótast í útlegðinni. 
- P. heimildin verður til sem Mósebækur geyma. Hún lýsir því að ,,dýrð Drottins” birtist Móse á Sínaifjalli í skýþykkni og eldi, fyllir tjaldbúðina og fylgir örkinni með sáttmálstöflunum.  Við þessi umskipti, sem byggjast á endurmati og iðrun, (Sub, umsnúningi á hebresku ) boðar Esekíel það hjálpræði, að Jakve sjálfur ætli að líta eftir sauðum sínum og leiða þá aftur til síns lands. Það kemur fram í umhyggju og réttlæti í samfélaginu, þar sem ,,leitað er þess sem villist, bundið um limlest og veikburða styrkt og dæmt er milli kindar og kindar, hrúta og hafra”, svo að ,,vænu sauðirnir ryðji ekki hinum mögru og veikburða úr vegi og stangi þá með hornunum.” Fyrirheitið um nýjan Davíð og nýjan sáttmála fylgja þessum umskiptum og orð Drottins fyrir munn spámannsins staðfesta það: ,,Ég mun fjarlægja steinhjartað úr líkama þeirra og gefa þeim hjarta úr holdi svo að þeir fylgi lögum mínum og haldi reglur mínar og framfylgi þeim.”                      (Es. 11:19)
Skilningur og viðurkenning á því sem gerðist, iðrun og endurmat eru forsendur fyrir því að endurreisn verði og lækning á löskuðu samfélagi. Svo var forðum og gildir enn.  

Afsökunarbeiðnir í stuttum blaðagreinum vegna taumlausrar græðgi og fjárglæfra, sem komið hafa þjóð í voða, duga skammt og slá lítt á reiði og bæta ekki vanlíðan þeirra sem líða fyrir. Fyrirgefning og sátt fást aðeins með því, að sár iðrun í hjarta sýni sig, sem sækist eftir lausn og yfirbót. Ákærur, dómar og refsingar komast ekki fyrir rót vandans.
Uppskrift að iðrunarferli, samkvæmt keltneskri forskrift, væri björgulegri. Hún yrði sem læknismeðal og aðgerð á skaðvænum sjúkdómi, sem sjúklingurinn vildi undirgangast. 

Óvilhallur ,,sálarvinur” myndi gæta að framvindunni sem yrði, ef vel tækist, farvegur Guðs náðar til lausnar. Í fyrstu myndi sálarvinurinn t.d. koma sjúklingnum í klaustur, þar sem hann iðkaði strangar föstur og bænahald og íhugaði orð frelsarans um skaðsemi Mammons. Hann skrifaði ritgerðir um ríka manninn og Lazarus og unglinginn auðuga, sem Jesús bað að selja eigur sínar til sálubjargar og gefa fátækum. Eftir þá reynslu færi hinn sjúki á hörmungar -og hungursvæði til að liðsinna við hjálparstörf.  Þá gæti honum lærst að auðlegð og fé, sem er framyfir raunþarfir, ber að nýta til að bæta kjör líðandi meðbræðra og systra. Hann gæti jafnvel greint hve siðblind græðgin er, sem skirrist ekki við að tendra og glæða ófriðarbál í hagnaðarskyni og séð líka að hjálparstarf er vanmáttugt í þjáðri veröld, svo lengi sem ráðandi fjármálakerfi er valdatæki auðhyggjunnar, sem sogar til sín verðmæti og tæmir auðlindir þurfandi þjóða.  Að síðustu myndi hann skrifa lokaritgerð um stjórnun eftir fordæmi hirðisins góða.
Hirðismyndin af Jakve, sem Esekíel dregur upp, birtist í túlkun Guðspjallanna á Jesú, sem rótarkvisti af Davíðsætt.  Í honum kemur Jakve sjálfur til að leiða hjörð sína. Jesús er góði hirðirinn, er leggur líf sitt í sölurnar fyrir sauðina. 
Í þeim gjörningi, sem verður upphaf sáttmálans nýja, sýnir hann að krossdauði hans er ekki tilgangslaus þjáning heldur opinberun á verki Guðs til endurlausnar, sem staðfestist í undri upprisunnar og skini sunnunnar hvítu.
 ,,Hann bar sjálfur syndir okkar á líkama sínum  upp á tréð, til þess að við skyldum deyja frá syndunum og lifa réttlætinu”, segir í 1. Pétursbréfi. (2:24)  Jesús Kristur, krossfestur og upprisinn, er ímynd lifanda Guðs sem líður með sköpun sinni og yfirvinnnur dauða og endurskapar heiminn. Þetta er kerygma og kjarni fagnaðarerindis Jesú Krists og lausn syndugra og þjáðra manna. Hirðar hans á hverrri tíð eru kallaðir til að boða það kerygma og glæða jafnframt vitund um lögmál Guðs í brjósti manns sem fylgja verði svo að réttlæti ríki og ratljóst sé. ,, Þið voruð sem villuráfandi sauðir, en hafið nú snúið ykkur til hans  sem er hirðir og biskup sálna ykkar”, segir líka í bréfinu.(2:25) Til þess að ná áttum eftir villuför og siðrof ber að snúa til hans, gaumgæfa orð hans og eftirdæmi, gæta að gagnrýni hans á mammonsdýrkun og ranglæti og framfylgja miskunn hans sem græðir sár, og huga að réttlæti hans, sem réttir hlut niðurbeygðra og hrjáðra.  
Fjölbreytt kirkju- og safnaðarstarf og umræða á kirkjunnar vegum mótar siðferði og sýnir sig í störfum og samskiptum í samfélaginu. Sem hirðum í nafni Drottins, biskupum og prestum, með biskup Íslands í fararbroddi, ber okkur að marka stefnuna, ekki fyrir áhrif tíðaranda heldur í krafti heilags anda með kjarkaðri og kærleiksríkri boðun. Hún vottar að við séum trúverðugir þjónar sáttmálans nýja sem ávallt býr yfir endurskapandi, hreinsandi og helgandi mætti og heill og blessun færir landi og þjóð. 

Ímynd dýrðar Drottins, sem spámaðurinn Esekíel sá forðum, kemur fram í skjaldarmerki Íslands. Þótt jarðeldar brenni og glímt sé við óvissu í efnahagsmálum gefur sú trú, sem tekur mið af leiðarmerkjum Drottins, fyrirheit á nývöktu vori um bjartari framtíð.
Blessaður kærleikskraftur

sem Kristur gefur jörð

ber með sér blómgun aftur

er breiðist vor um svörð

Upprisu undrið bjarta, 

upp græðir kalin börð.

Kærleikur hans í hjarta

heldur um lífið vörð

Verk sem hans viðmót bera

vetrarbönd leysa hörð

svo lifnar fegurð úr frera

og flytur þakkargjörð

                             G.I.
                                                          Soli Deo Gloria
             Esikíel 34                              Hjörð Guðs og hirðar
Orð Drottins kom til mín: 2Mannssonur, spáðu gegn hirðum Ísraels og segðu við þá: Svo segir Drottinn Guð: Vei hirðum Ísraels sem aðeins hirða um sjálfa sig. Eiga þeir ekki að halda fénu á beit? 3Þið drekkið mjólkina og klæðist ullinni, slátrið feitustu sauðunum en um hjörðina hirðið þið ekki. 4Þið hafið ekki hjálpað hinu veikburða, ekki læknað hið sjúka, ekki bundið um hið særða og hvorki sótt það sem hraktist burt né leitað þess sem týndist, en hið sterka hafið þið leitt með harðri hendi. 5Fé mitt tvístraðist þar sem hirðir var enginn og það varð villidýrum að bráð. Fé mitt tvístraðist 6og rásaði um öll fjöll og alla háa hóla. Sauðirnir úr hjörð minni dreifðust um allar jarðir en enginn spurði um þá og enginn leitaði þeirra. 7Heyrið því, hirðar, orð Drottins: 8Svo sannarlega sem ég lifi, segir Drottinn Guð: Sauðunum í hjörð minni hefur verið rænt og fé mitt orðið villidýrum að bráð úti á bersvæði þar sem hirðir var enginn. Hirðar mínir leituðu ekki fjár míns en hirtu aðeins um sjálfa sig en ekki um sauði mína. 9Heyrið því, hirðar, orð Drottins. 10Svo segir Drottinn Guð: Hlustið. Ég ætla að halda gegn hirðunum og krefjast sauða minna úr hendi þeirra. Ég læt þá hætta að hirða um fé mitt, þeir skulu ekki fá að hirða um eigin hag framar. Ég bjarga hjörð minni úr munni þeirra, hún skal ekki verða fæða þeirra framar.                                       11Því að svo segir Drottinn Guð: Nú ætla ég sjálfur að leita sauða minna og líta eftir þeim. 12Eins og hirðir lítur eftir hjörð sinni þegar hún er á dreif í kringum hann mun ég fylgjast með mínu fé. Ég mun bjarga sauðum mínum frá öllum þeim stöðum sem þeir dreifðust til á hinum dimma og drungalega degi. 13Ég mun leiða þá burt frá þjóðunum, safna þeim saman úr löndunum og leiða þá heim til síns eigin lands. Ég mun halda þeim í haga á fjöllum Ísraels, í daladrögum og á hverju byggðu bóli í landinu. 14Ég mun sjálfur halda þeim til beitar í góðu haglendi, beitiland þeirra verður á háfjöllum Ísraels. Þar munu þeir leggjast og ganga í frjósömu haglendi á fjöllum Ísraels. 15Ég mun sjálfur halda fé mínu til beitar og sjá því fyrir hvíldarstað, segir Drottinn Guð. 16Ég mun leita þess sem villist og sækja hið hrakta, binda um hið limlesta og styrkja hið veikburða. Ég mun gæta hins feita og þróttmikla og halda því í haga eins og rétt er.
17En þú, hjörð mín, svo segir Drottinn Guð: Ég dæmi milli kindar og kindar, milli hrúta og hafra. 18Nægir ykkur ekki að ganga í besta haglendi? Þurfið þið að traðka það niður sem eftir er af haga ykkar? Þegar þið hafið drukkið tært vatn, þurfið þið þá að grugga það sem eftir er með fótunum? 19Þá verða sauðirnir í hjörð minni að vera á beit í flaginu sem fætur ykkar hafa traðkað og drekka það sem fætur ykkar hafa gruggað. 20Þess vegna segir Drottinn Guð við ykkur: Ég mun sjálfur dæma milli vænna sauða og magurra. 21Þar sem þið ryðjið öllum hinum veikburða úr vegi með hupp og bógi og stangið þá með hornunum þar til þið hafið hrakið þá í burtu 22ætla ég að hjálpa sauðum mínum svo að þeir verði ekki framar teknir sem ránsfengur. Ég mun dæma milli kindar og kindar. 23Ég mun setja einn hirði yfir þá sem mun halda þeim í haga, þjón minn Davíð. Hann mun halda þeim í haga og hann verður hirðir þeirra. 24Ég sjálfur, Drottinn, verð Guð þeirra en Davíð, þjónn minn, verður höfðingi á meðal þeirra. Ég, Drottinn, hef talað.
25Ég mun gera sáttmála við þá þeim til heilla og eyða rándýrum úr landinu. Þá munu þeir búa óhultir í eyðimörkinni og sofa í skógunum. 26Ég læt þá og umhverfi hæðar minnar bera blessun og ég mun senda regn á réttum tíma, regn til blessunar. 27Trén á sléttunni skulu bera ávöxt og landið gefa af sér og þeir verða óhultir í landi sínu. Þeir munu skilja að ég er Drottinn þegar ég brýt okið af þeim og frelsa þá úr greipum þeirra sem þrælka þá. 28Þeir skulu ekki framar verða ránsfengur framandi þjóða og villidýrin í landinu munu ekki heldur rífa þá í sig. Þeir munu búa óhultir og enginn mun hrekja þá í burtu. 29Þeim til heilla mun ég rækta þeim garð[1]svo að þeir verði ekki framar hungri að bráð í landinu og þurfi ekki að þola smánaryrði framandi þjóða.30Þá munu þeir skilja að ég, Drottinn, er Guð þeirra. Ég er með þeim og Ísraelsmenn eru þjóð mín, segir Drottinn Guð. 31Þið eruð hjörð mín sem ég held í haga. Ég er Guð ykkar, segir Drottinn Guð.
Til umræðu?
A. Hrun og hjálpræði 
B. Iðrun og endurreisn
     í samfélagi og kirkju 
C.   Kristin lífsgildi 
 og framgangur þeirra:
    1)    í Viðskiptalífi
    2)    í stjórnmálum

    3)    í menntun og menningu

